Tema 5: Natureza e cultura:
1. Natureza humana e cultura:
1.1. Cultura: a cultura introduce un modo de adaptación eficaz que proporciona mecanismos como a linguaxe simbólica e a técnica, que permiten orientarse no mundo, reducir a complexidade coa experiencia e lograr certa seguridade ante os perigos.

Polo tanto, o mundo da cultura, creado pola capacidade humana de invención e anticipación, serve para diminuír o medo ao casual e imprevisto, para reducir a incerteza.

Así pois, a natureza humana ten unha dimensión biolóxica e unha cultural que accionan entre si, xa que a natureza biolóxica especifica dos seres humanos posibilita a vida cultural, e a dimensión cultural aumenta o poder de adaptación da natureza biolóxica.

A técnica e a linguaxe son especialmente relevantes para entender o que somos e como se desenvolve a evolución cultural.

1.2. A linguaxe simbólica: a linguaxe humana é, en principio, un sistema de comunicación interpersoal que exerce tres funcións básicas:

1.2.1. Representativa: os signos lingüísticos son símbolos que serven para representar estados de cousas.

1.2.2. Expresiva: os signos lingüísticos son síntomas que manifestan os estados interiores do falante.

1.2.3. Apelativa: os signos lingüísticos son sinais dirixidas ao interlocutor, do que se espera unha determinada reacción.

Grazas a esta triple función da linguaxe é posíbel a comunicación humana e, desde ela, a creación dun mundo compartido.

2. Diversidade cultural e multiculturalismo:
2.1. Teorías de diversidade cultural:
2.1.1. Evolucionismo unilineal: Os seus principais representantes son Lewis Henry Morgan e Edward Taylor, e adopta o paradigma evolucionista darwiniano.

Denomínase “evolucionismo unilineal” porque considera que todas as sociedades pasaron ou pasarán por idénticas fases de desenvolvemento nunha mesma escala evolutiva: salvaxismo (caza e recolección), barbarie (agricultura e metalurxia) e civilización (culturas de caracter urbano e coñecemento da escritura).

Isto permite estabelecer unha xerarquía entre culturas, da menos desenvolvida á máis desenvolvida.

2.1.2. O difusionismo: critica ao evolucionismo unilineal. A prinipios do século XX aparecen dúas escolas, unha británica e outra alemana, que intentan explicar a diversidade cultural non tanto polo propio desenvolvemento de cada cultura ao longo da mesma escala evolutiva, senón polos contactos que tivo cada unha ao longo do tempo.

Distinguen entre as culturas que difundiron pautas culturais ou culturas emisoras e as culturas que recibiron estas influencias ou culturas receptoras.
2.1.3. O neoevolucionismo multilineal: para esta corrente, iniciado no século XX por Leslie White e Alfred Louis Kroeber, o concepto de evolución xa non é unilineal coma no século XIX, senón multilineal, é dicir, sostén que non existe unha única liña que orienta o desenvolvemento das culturas, senón múltiples patróns de desenvolvemento: as diversas culturas son resultado de adaptacións diferentes ante contextos distintos.

Por outra parte, non se pode distinguir entre culturas inferiores e superiores: só hai culturas diferentes, con distintos niveis de desenvolvemento. Estas teorías propoñen que non utilicemos os valores das nosas respectivas culturas para estabelecer relacións de superioridade ou inferioridade con outras.

2.2. Multiculturalismo: o multiculturalismo é o feito de que nun determinado espazo social han de convivir persoas identificadas con diversas culturas. Distinguimos os seguintes tipos:

2.2.1. Multinacionalismo: é o modelo propio de Estados en que conviven distintas nacionalidades. As minoritarias poden esixir ou ben que se lles recoñezan dereitos de autonomía ou ben constituír un Estado distinto.

2.2.2. Polietnicidadde: os Estados poliétnicos adoitan ser resultado da inmigración, que dá lugar á formación de distintos grupos étnicos nun mesmo territorio. Normalmente estes grupos desexan integrarse nun sistema político común e piden que se modifiquen as leis para que sexan máis acordes coas diferenzas culturais.

2.2.3. Conxunto de grupos marxinais: un extenso número de grupos sociais que non son minorías nacionais nin agrupacións de inmigrantes, pero que se senten marxinados pola sociedade nalgúns aspectos, reclaman tamén recoñecemento e respecto por parte do resto da sociedade. Ex: mulleres, anciáns, homosexuais...

3. Ante a diversidade cultural: as actitudes máis frecuentes antes culturas distintas da propia son:

3.1. Etnocentrismo: analiza ás outras culturas dende a propia, converténdoa na medida para valorar as restantes. Isto deriva en falta de comprensión e nunha radicalización do sentimento de cohesión co propio grupo.

O etnocentrista pode adoptar actitudes xenófobas (odio ao estranxeiro), racistas (rexeitamento violento de certos grupos étnicos) chauvinismo (patriotismo fanático) e aporofobia (desprezo ó pobre) tratando de preservar trazos da súa cultural.

3.2. Relativismo cultural: propón analizar as culturas diferentes culturas desde os seus propios valores e non desde os dunha cultura allea, e recomenda mostrarse tolerante coas diferentes expresións culturais.

Esta actitude supón un gran avance fronte ao etnocentrismo, pero ten grandes limitacións porque é incapaz de eludir riscos coma os seguintes:

3.2.1. Actitude romántica: dos que, polo afán de combateren o etnocentrismo, esaxeran aspectos positivos de culturas alleas, o que pode levar a perder o sentido crítico, a pensar que todos os elementos doutras culturas son positivos e incluso a mostrar indiferencia ante a violanción dos dereitos humanos.

3.2.2. Parálise cultural: provocada pola defensa dunha visión estática das culturas. O importante, manteñen, é conservar as tradicións, e certamente é bo para conservar a memoria histórica, pero a cultura é algo vivo que se adapta ás nosas circunstancias e os contactos entre culturas son enriquecedores.

3.3. O interculturalismo: parte do respecto a outras culturas, pero supera as carencias do relativismo cultural ao propugnar o encontro entre as diferentes culturas en pé de igualdade. Propón convivir nun mundo pluralista e entende que a diversidade é unha fonte de riqueza.

Esta en contra de:

· A asimilación: consiste en impoñer os modelos de comportamento dunha cultura a outras distintas.

· A separación: prodúcese cando se conserva a identidade cultural, pero non existen relacións positivas entre a culturas.

· A marxinación: xérase cando non se conserva a identidade cultural nin se manteñen relacións positivas. No caso extremo leva ao exterminio dunhas culturas por outras.

Esta a favor de:

· A integración: consiste en manter a identidade de cada cultura e en valorar positivamente as relacións entre elas.

